Бухоро вилоят адлия бошқармаси ҳайъатининг 2010 йил 2 сентябрдаги 
29-сонли қарорига илова

Бухоро вилоят адлия бошқармаси Ҳайъатининг

РЕГЛАМЕНТИ
I. Умумий қоидалар
1. Бухоро вилоят адлия бошқармаси ҳайъати (кейинги ўринларда – ҳайъат) доимий равишда фаолият юритувчи маслаҳат органи ҳисобланади.

2. Ҳайъат ўз иш фаолиятида Ўзбекистон Республикаси Конституцияси ва қонунлари, Ўзбекистон Республикаси Президентининг фармон, қарор ва фармойишлари, Ўзбекистон Республикаси Вазирлар Маҳкамасининг қарор ва фармойишлари, Ўзбекистон Республикаси Адлия вазирлиги тўғрисидаги Низом, Адлия вазирлигининг буйруқлари ва ҳайъат қарорлари ҳамда Бухоро вилоят адлия бошқармаси тўғрисидаги Низомга амал қилади.

3. Ҳайъат ўз иш фаолиятини қонунийлик, амалдаги қонун ҳужжатларига мувофиқ Ўзбекистон Республикаси Адлия вазирлигининг назорати остида ва ҳисобдорлик, бошқарувнинг марказлашуви, коллегиаллик ва яккабошчиликнинг уйғунлашуви принциплари асосида амалга оширади.

II. Ҳайъатнинг асосий вазифалари

4. Ҳайъат Бухоро вилоят адлия бошқармаси (кейинги ўринларда – Бошқарма) фаолияти билан боғлиқ қуйидаги аҳамиятга молик асосий масалаларни кўриб чиқади: 

Бошқарма фаолиятининг қонунчилик ижодкорлиги ва ҳуқуқни қўллаш амалиётини такомиллаштиришнинг устувор йўналишларини ишлаб чиқишни давом эттириш, уларнинг амалга оширилишини таъминлаш, инсоннинг ҳуқуқ ва эркинликларини ҳимоя қилишни таъминлаш, фуқаролик жамияти институтларини ҳар томонлама ривожлантириш, ҳуқуқий тарғибот бўйича давлат органлари фаолиятини мувофиқлаштириш, тадбиркорликни ҳуқуқий таъминлаш ва ривожлантириш самарадорлигини оширишга йўналтирилган комплекс ташкилий-ҳуқуқий чора-тадбирларни ишлаб чиқиш ва амалга ошриш, тадбиркорлик субъектлари ва хорижий инвесторларнинг ҳуқуқлари ва қонуний манфаатларини ҳимоя қилиш, шартнома интизомини мустаҳкамлаш, ҳуқуқшунос кадрларнинг малакасини ошириш бўйича Бухоро вилоят адлия бошқармаси тўғрисидаги низомда белгиланган асосий йўналишларни тайёрлаш ва амалга ошириш;

Вазирлик номенклатурасига кирадиган бошқарма тизимидаги лавозимларга таклифлар бериш ҳамда бошқарма номенклатурасига кирадиган лавозимларга кадрларни танлаш, жой-жойига қўйиш, тайёрлаш ва қайта тайёрлаш;
Ўзбекистон Республикаси Президентининг фармонлари, қарорлари ва фармойишларида, Ўзбекистон Республикаси Вазирлар Маҳкамаси қарорлари ва фармойишлари, Адлия вазирлигининг буйруқлари, Ҳайъати қарорларида белгиланган вазифаларни амалга ошириш бўйича ижро интизомини мустаҳкамлаш, уларнинг ўз вақтида ва сифатли амалга оширилишини таъминлаш учун раҳбарлар ва ходимлар шахсий жавобгарлигини ошириш.

5. Ҳайъат коллегиал муҳокама қилиш талаб этиладиган, бошқарма ваколатига тааллуқли бўлган бошқа ҳар қандай масалани ҳам кўриб чиқиш ҳуқуқига эга.

III. Ҳайъат таркиби

6. Ҳайъатнинг аъзолари сони ва шахсий таркиби Бухоро вилоят адлия бошқармаси бошлиғи (кейинги ўринларда – бошқарма бошлиғи)нинг тақдимномасига биноан Ўзбекистон Республикаси Адлия вазирлиги томонидан тасдиқланади.

7. Ҳайъат таркибига Бошқарма бошлиғи (Ҳайъат раиси), Бошқарма бошлиғи ўринбосарлари (лавозимига кўра) ҳамда бошқарма фаолиятининг асосий йўналишларини мувофиқлаштирувчи таркибий бўлинма раҳбарлари киради. 
Ҳайъат иши самарадорлигини ошириш мақсадида вақти-вақти билан ҳайъат таркибининг қисман ротацияси амалга оширилади.

Ҳайъат аъзоси лавозимидан озод этилган тақдирда (ҳайъат таркибига лавозимига кўра кирган аъзолар бундан мустасно), ҳайъат таркибига номзод киритиш бўйича таклифлар белгиланган тартибда Ўзбекистон Республикаси Адлия вазирлигига киритилади.
8. Ҳайъат раиси:

ҳайъат фаолиятини ташкил қилади, унинг мажлисларни олиб боради, ҳайъат аъзолари ўртасида вазифалар ва топшириқларни тақсимлайди, ҳайъат режаларининг бажарилиши ва ҳайъат қарорларининг ижро этилиши устидан умумий назоратни амалга оширади;

ҳайъатда кўриб чиқиш учун киритилган масалаларнинг жамоатчилик асосида муҳокама қилиниши ва уларнинг ҳал этилиши учун зарур шарт-шароитлар яратади;

ҳайъат фаолияти ва у томонидан қабул қилинган қарорлар бўйича шахсан жавобгар ҳисобланади;

заруратга қараб, Ўзбекистон Республикаси Адлия вазирига ҳайъат мажлисларида қабул қилинган қарорлар ва уларнинг ижроси тўғрисида ахборот беради;

махфий тусдаги, шунингдек давлат сири билан боғлиқ масалаларни муҳокама қилишга оид ёпиқ ҳайъат мажлисларини ўтказиш юзасидан қарорлар қабул қилади;

сайёр ҳайъат мажлислари, шунингдек бошқа давлат бошқаруви органлари билан қўшма ҳайъат мажлисларини ўтказиш тўғрисида қарорлар қабул қилади.

Ҳайъат раиси йўқлигида, унинг вазифасини вақтинча бажарувчи этиб тайинланган бошлиқ ўринбосарларидан бири амалга оширади.
9. Ҳайъат аъзолари:

ҳайъат иш режаси лойиҳаси, кун тартиби ва ҳайъат мажлисини олиб бориш тартибига, ҳайъат мажлисининг тасдиқланган иш режасига ўзгартириш ва қўшимчалар киритиш; навбатдан ташқари ҳайъат мажлисларини ўтказиш юзасидан таклифлар, эътирозлар ва тузатишлар киритиш; кўриб чиқилаётган муаммоларга тааллуқли ҳужжатлар ҳамда қабул қилинган ҳайъат қарорлари ижросига оид материаллар билан танишиш; маърузачи ва сўзга чиқувчиларга саволлар бериш, муҳокама қилинаётган масалаларнинг мазмуни юзасидан ўз фикрини билдириш; қабул қилинадиган ҳайъат қарорлари лойиҳалари ҳамда мажлис баённомалари юзасидан ўз эътирозлари ва таклифларини баён этиш; заруратга қараб овоз бериш жараёнида мажлис баённомасига ўзининг алоҳида фикрини киритиш ёхуд унинг ёзма фикрини баённомага қўшиб қўйишни талаб қилиш ҳуқуқига эга;

ҳайъат мажлисларида кўрилаётган масалаларни муҳокама қилиш ва овоз беришда тенг ҳуқуқларга эга;

ҳайъат мажлисини ўтказишни ташкил этиш, кўриб чиқиладиган масалалар бўйича материалларни тайёрлаш, ҳайъат қарорларини бажарилишни ташкил қилишда қатнашади, уларнинг ижросини назорат қилади, ҳайъат топшириқларини бажаради;

ҳайъат мажлисларида шахсан иштирок этишлари шарт ва ўз ваколатларини бошқа шахсларга юклаши мумкин эмас.

Ҳайъат аъзоларининг ҳайъат мажлисларда иштирок этишдан озод қилишга Ҳайъат раиси ёки унинг вазифасини бажарувчи шахс рухсати билан йўл қўйилади. Бунда, ҳайъат аъзоси муҳокама қилинаётган масала юзасидан ўз фикрини  ёзма равишда тақдим қилиш ҳуқуқига эга.
IV.  Ҳайъат  фаолиятини  ташкил этиш

1. Ҳайъат ишини режалаштириш

10. Ҳайъат иш режалари ҳар ярим йиллик учун тузилади ҳамда ҳайъат аъзолари томонидан кўриб чиқилиб, Ҳайъат раиси томонидан тасдиқланади. Ўзбекистон Республикаси Президенти Девони, Вазирлар Маҳкамаси ва Адлия вазирлигининг топшириқларига асосан ҳайъат иш режасига қўшимча ва ўзгартиришлар киритилиши мумкин.
11. Ҳайъат ишини режалаштириш бошқарма фаолиятини режалаштиришни ташкил этишнинг умумий принциплари ва талабларига мувофиқ амалга оширилади. Ҳайъат мажлислари, қоида тариқасида, ҳар чоракка режалаштирилиб, ўтказилади. 
Бир ҳайъат мажлисида, қоида тариқасида, биттадан ортиқ асосий масала кўриб чиқилмайди. Аммо Ўзбекистон Республикаси Президенти Девони, Вазирлар Маҳкамаси ва Адлия вазирлигининг топшириқлари ёхуд Ҳайъат раисининг кўрсатмасига асосан бир ҳайъат мажлисида бир нечта масалалар ҳам муҳокама қилиниши мумкин.
Режада ҳайъат муҳокамасига киритилаётган масалаларнинг аниқ мазмуни, уларни кўриб чиқиш муддати, масалаларни тайёрлаш учун масъул ҳайъат аъзолари, ҳайъат мажлис қарори лойиҳаси ва бошқа материалларни ишлаб чиқишга масъул бошқарма таркибий тузилмалари (кейинги ўринларда – ижрочи тузилмалар) кўрсатилади.
12. Ҳайъат мажлисларида кўриб чиқиш учун масалалар ҳайъат раиси ва аъзолари, шунингдек бошқарманинг таркибий тузилма раҳбарлари, ФҲДЁ ва нотариал идоралар томонидан киритилади.
13. Ҳайъатнинг навбатдаги ярим йиллик учун иш режа лойиҳасига таклифлар тегишли йилнинг 1 ноябрь ва 1 май кунидан кечиктирилмасдан бошқарманинг Ташкилий-назорат ва таҳлил шўъбасига тақдим этилади.

Иш режа лойиҳасига киритилаётган таклифларда масаланинг мазмуни ва уни кўриб чиқишнинг аниқ муддати, маърузачи ва масалаларни тайёрлашга масъул шахслар, ижрочи тузилма номи (комиссия ёки ишчи гуруҳи таркиби) акс эттирилиши лозим.
14. Бошқа давлат бошқаруви органлари билан ҳамкорликда қўшма ҳайъат мажлисларини ўтказиш бўйича таклифлар дастлаб ушбу органлар билан келишилиб олиниши лозим. Сайёр мажлисларни ўтказиш юзасидан бошқарманинг бухгалтерияси билан, бошқа давлат бошқаруви органлари билан ҳамкорликда қўшма ҳайъат мажлисларини ўтказиш масалалари дастлаб бошқарманинг Ташкилий-назорат ва таҳлил шўъбаси билан келишилади.
15. Ҳайъат иш режаси лойиҳасини тайёрлаш ва келишиш ҳайъат масъул котибига юкланади. Ҳайъат масъул котиби ҳайъат иш режасини вазирликнинг ярим йиллик иш режаси тасдиқлангандан сўнг ҳайъат раисига тасдиқлаш учун киритади.

16. Ҳайъат масъул котиби тасдиқланган режани ҳайъат аъзоларига, режадан кўчирмаларни – ижрочи тузилмаларга тарқатади.

17. Ҳайъат қарори ёки унинг раисининг ташаббуси билан ҳайъатнинг тасдиқланган иш режасига тузатишлар киритилиши, зарурат туғилганда эса – навбатдан ташқари мажлислар ўтказилиши мумкин.
2. Масалаларини Ҳайъат мажлисларига киритиш учун тайёрлаш
18. Ҳайъат мажлисларига масалаларни киритиш учун тайёрлаш қуйидагиларни, яъни киритилаётган масалаларнинг ҳар томонлама ва чуқур таҳлили, илгари қабул қилинган қарорлар ва уларни амалга ошириш бўйича белгиланган тадбирларнинг самарадорлигига баҳо бериш, аниқланган камчиликлар ҳамда уларнинг юзага келиш сабаблари ва шарт-шароитлари, шунингдек мавжуд аҳволни яхшилашга қаратилган таклифларни ишлаб чиқиш ҳамда уларни рўёбга чиқаришдан кутилаётган натижаларни ўз ичига олади. Зарур ҳолларда бевосита бошқарма аппарати таркибий тузилмалари, ФҲДЁ ва нотариал идораларда кўриб чиқилаётган масала юзасидан дастлабки текширув ташкил этилади.
19. Ижрочи тузилма ҳайъат мажлислари режасидан кўчирмани олгандан сўнг 10 кунлик муддат ичида ҳайъат мажлисини ўтказиш бўйича тадбирлар режасини ишлаб чиқади ва масалаларни тайёрлашга масъул бўлган ҳайъат аъзосига тасдиқлатади, унинг нусхасини тадбир режасини амалга оширишда иштирок этадиган бошқарманинг барча тузилмаларига, шунингдек Ташкилий-назорат ва таҳлил шўъбасига юборади.  
20. Ҳайъат мажлисларида муҳокама этиладиган масала юзасидан қўйидаги ҳужжатлар тайёрланади:

муҳокама этиладиган масала юзасидан маълумотнома;

ҳайъат мажлиси баёни, қарори ва уни амалга ошириш бўйича бошқарма бошлиғи буйруғи, ҳайъат мажлисида кўриб чиқилиши лозим бўлган бошқа ҳужжатларнинг лойиҳалари.

заруратга қараб – лойиҳаларни тайёрлаш ва келишиш жараёнида келиб тушган эътироз ва таклифларни рад қилиш асослари кўрсатилган ҳужжат лойиҳалари бўйича мавжуд келишмовчиликлар юзасидан маълумот;

Ҳайъат мажлисига таклиф этилганларнинг рўйхати; 

Ҳайъат мажлисида сўзга чиқувчилар рўйхати;

Ҳайъат раисининг кўрсатмасига биноан бошқа ҳужжатлар.

21. Маълумотномада кўриб чиқилаётган масаланинг мазмуни лўнда ва холисона ифода этилиши, ушбу йўналишдаги мавжуд камчиликлар, уларнинг сабаблари, муаммолар ҳамда уларни ечиш йўллари баён этилиши керак.

Фаолиятни такомиллаштириш юзасидан таклиф этилаётган тадбирлар, қоида тариқасида, комплекс характерга эга бўлиши лозим.

22. Ҳайъат мажлиси қарори ва уни амалга ошириш бўйича бошқарма бошлиғининг буйруғи лойиҳалари белгиланган тартибда келишилади.

Ҳайъат мажлиси ўтказилмасдан сўров тартибида қабул қилинадиган ҳайъат қарори лойиҳалари барча ҳайъат аъзолари билан келишилади ва уларнинг розилик имзоси олинади.

23. Барча материаллар ижрочи тузилма раҳбари, масалани тайёрлашга масъул этиб бириктирилган шахс ва ушбу соҳага раҳбарлик қиладиган бошқарма бошлиғи ўринбосари билан келишилади ва уларнинг розилик имзоси олинади.
Бундан ташқари, Ҳайъат мажлиси қарори ва уни амалга ошириш бўйича бошқарма бошлиғи буйруғи лойиҳасига уни тайёрлашда қатнашган ва бевосита манфаатларига тааллуқли таркибий бўлинма раҳбарлари ҳамда муҳаррирнинг розилик имзоси олинади.

24. Белгиланган тартибда келишилган ҳужжатлар режада кўрсатилган муддатда, лекин масалани кўриб чиқиш лозим бўлган ойнинг 5 санасидан кечиктирмасдан, ҳайъат мажлиси масъул котибига тақдим этилади.

25. Белгиланган талаблар бузилган ҳолда тайёрланган ёки тўлиқ тақдим этилмаган ҳужжатлар ҳайъат мажлиси масъул котиби томонидан қабул қилинмайди. Қабул қилинган ҳужжатлар ижрочи тузилмага камчиликларни бартараф этиш учун қайтарилиши мумкин ва бу ҳақда бошқарманинг Ташкилий-назорат ва таҳлил шўъбасига ҳамда масалани тайёрлашга масъул шахсга ахборот берилади.

26. Агар ҳайъатга материалларни муайян сабабларга кўра белгиланган муддатда тақдим қилиш имкони бўлмаса ёки масалани тайёрлашга масъул шахснинг фикрига кўра, мазкур масалани кўриб чиқиш зарурияти йўқолган бўлса, бу ҳақда ёзма равишда Ҳайъат раисига ахборот берилади. 

27. Пухта ишлаб чиқилмаган материаллар Ҳайъат раиси кўрсатмаси  ёки ҳайъат қарори билан муҳокамадан олинади ва ҳужжатлардаги камчиликларни бартараф этиш учун ижрочиларга қайтарилади. 

28. Ҳайъат мажлисларига тақдим қилинадиган материаллар лойиҳаларини ишлаб чиқиш сифати, уларнинг ўз вақтида тақдим қилиниши ва улардаги маълумотларнинг ҳаққонийлигига ижрочи тузилма раҳбарлари ҳамда масалаларни тайёрлашга масъул шахслар жавобгардир.

29. Ҳайъат мажлисида кўриб чиқиладиган масалаларни ўрганиш, ҳайъат қарорлари лойиҳалари ва бошқа ҳужжатларни тайёрлаш ҳамда қайта ишлаш, шунингдек қабул қилинган қарорлар ижросини текшириш мақсадида вақтинчалик комиссия ва ишчи гуруҳлар тузилиши мумкин. Уларнинг фаолияти натижаси юзасидан ҳайъат мажлисида ахборот берилади. Алоҳида фикрга эга бўлган комиссия ва ишчи гуруҳи аъзолари ўз фикрини Ҳайъат раиси ва аъзоларига билдиришга ҳақлидир. 

3. Ҳайъат мажлисларига тайёргарлик кўриш

ва уларни ўтказиш тартиби

30. Ҳайъат мажлиси котиби ҳайъат иш режасига мувофиқ ҳужжатлар тайёрлангандан сўнг, мажлис кун тартиби лойиҳасини ва қатнашувчилар рўйхатини тузади. 

31. Ҳайъат мажлиси кун тартиби, ўтказиладиган куни, вақти ва жойи унинг раиси томонидан белгиланади.

32. Ҳайъат масъул котиби навбатдаги ҳайъат мажлисига киритиладиган ҳужжатларни олгандан сўнг, уларнинг нусхасини кўпайтиради ва ҳайъат аъзолари ҳамда бошқарманинг манфаатдор таркибий тузилмаларига юборади. Материалларни бошқа манзилларга юбориш Ҳайъат раиси билан келишилган ҳолда амалга оширилади.

33. Ҳайъат мажлисига бошқарма аппаратининг таркибий тузилмаларининг бошқарув ходимлари, ФҲДЁ органлари мудир(а)лари ва инспекторлари, нотариал идоралар нотариуслари ва ёрдамчилари, давлат ҳокимияти органлари, нодавлат нотижорат ташкилотлари ва оммавий ахборот воситалари вакиллари, илмий ходимлар ва мутахассислар таклиф қилиниши мумкин.

Ҳайъат мажлисларида уларнинг иштирок этишии масаласи ҳар бир ҳолат бўйича алоҳида ҳал қилинади.

34. Ҳайъат мажлисига таклиф этилган бошқарма аппаратининг таркибий тузилмаларининг бошқарув ходимлари, ФҲДЁ органлари мудир(а)лари ва инспекторлари, нотариал идоралар нотариуслари ва ёрдамчилари, давлат ҳокимияти органлари, нодавлат нотижорат ташкилотлари ва оммавий ахборот воситалари вакиллари, илмий ходимлар ва мутахассислар Ҳайъат раиси тасдиқлаган рўйхатга мувофиқ ҳайъат масъул котиби томонидан хабардор қилинади.
35. Ҳайъат масъул котиби бошқарма бухгалтерияси ва хўжалик ишлари бўлимини, ҳайъат мажлисига тайёргарлик кўриш ва ўтказишда иштирок этаётган бошқарманинг бошқа таркибий тузилмаларини хабардор қилади ва уларнинг ўзаро ҳамкорлигини ташкил қилади ҳамда улар томонидан амалга оширилаётган тадбирларни мувофиқлаштиради ва назорат қилади.

36. Ҳайъат масъул котиби ҳайъат мажлислари бошланишидан олдин қатнашувчиларни рўйхатга олишни ташкил этади. Рўйхатга олиш якуни билан Ҳайъат раиси (раислик этувчи)га ҳайъат аъзолари ва таклиф этилганларнинг иштироки ҳақида ахборот беради.

37. Ҳайъат мажлисига таклиф этилган шахслар уларга тааллуқли масалалар юзасидан бўладиган муҳокамаларда қатнашади. Ҳайъат раиси (раислик этувчи) рухсати билан улар музокараларда қатнашиши, ўз эътирозлари ва таклифларини билдириши, муҳокама этилаётган масалалар ва тайёрланган ҳужжат лойиҳалари бўйича маълумотлар тақдим этиши мумкин.

38. Ҳайъат раиси (раислик этувчи) мажлисни очади ва ёпади, ҳайъат аъзоларини мажлисга таклиф этилганлар билан таништиради, масалалар муҳокамасини ташкил қилади (сўз беради, Регламентга риоя қилинишини кузатади, тайёрланган ҳужжат лойиҳаларини, мажлисда кўрилаётган масалалар бўйича таклифларни овозга қўяди, овоз бериш натижаларини эълон қилади ва ҳ.к.), сўровлар, маълумотлар, мурожаатлар ва таклифларни эълон қилади. 

39. Ҳайъат мажлиси кун тартиби ва уни ўтказиш тартибини кўриб чиқиш ва тасдиқлашдан бошланади.

40. Маърузалар учун вақт, одатда, 20 дақиқа доирасида, музокараларда сўзга чиқувчиларга 7 дақиқагача, маълумот ва ахборотлар бериш учун 
3 дақиқагача белгиланади. Зарур ҳолларда Ҳайъат раиси (раислик этувчи) сўзга чиқиш учун белгиланган вақтни ўзгартириши мумкин.

41. Ҳайъат мажлисида масалаларни муҳокама қилиш жараёнида ҳужжат лойихаси бўйича аҳамиятга молик билдирилган эътироз ва таклифлар кўриб чиқилиши лозим. Муҳокама натижалари Ҳайъат раиси (раислик этувчи)нинг кўрсатмаси билан мажлис баённомасида қайд этилади.
42. Овоз ёзиш ва стенография, кино, видео ва фото тасвирга тушириш Ҳайъат раиси (раислик этувчи) билан келишилган ҳолда ёки ҳайъат қарори асосида амалга оширилади.

43. Овоз ёзиш ва стенограмма юритилиши, кино-, видео- ва фото тасвирга тушириш ишларини ташкил этиш бошқарманинг Тарғибот ва ҳуқуқий маърифат бўйича етакчи маслаҳатчисини жалб этган ҳолда ҳайъат мажлиси котибига юкланади.

44. Маърузалар ва сўзга чиқувчиларнинг маъруза матнлари ҳайъат мажлиси якуни билан ҳайъат масъул котибига топширилади.

4. Ҳайъат қарорини қабул қилиш тартиби


45. Ҳайъат, унинг мажлисида ҳайъат аъзоларининг ярмидан кўпи қатнашган тақдирда, ваколатли бўлади. 

46. Муҳокама қилинаётган ҳар бир масала бўйича мажлисда қатнашаётган ҳайъат аъзоларининг оддий кўпчилик овози билан қарор қабул қилинади.

47. Бошқарма бошлиғи ва ҳайъат аъзолари ўртасида келишмовчиликлар пайдо бўлган тақдирда Бошқарма бошлиғи ўз қарорини амалга оширади ва пайдо бўлган келишмовчиликлар тўғрисида Ўзбекистон Республикаси Адлия вазирлигига ахборот беради. Ҳайъат аъзолари ҳам ўз фикр-мулоҳазаларини Ўзбекистон Республикаси Адлия вазирлигига хабар қилишлари мумкин.
48. Ҳайъат қарори Ҳайъат раиси (раислик этувчи) томонидан имзоланади ҳамда Бошқарма бошлиғи буйруғи билан эълон қилинади.

49. Ташкилий, тартиб-таомил ва назорат масалалари бўйича қабул қилинган қарорлар (буйруқ билан эълон қилинмасдан) мажлис баёнига киритилади. Ундаги кўрсатмалар (топшириқлар) белгиланган тартибда мажбурий ижро қилиниши лозим. 
50. Алоҳида ҳолларда кечиктириб бўлмайдиган масалалар юзасидан ҳайъат қарорлари сўров тартибида қабул қилиниши мумкин.
51. Бошқа давлат бошқаруви органи ҳайъати ва бошқа коллегиал орган билан ўтказилган қўшма ҳайъат мажлисида қабул қилинган қарорлар қўшма буйруқлар билан эълон қилинади.

Фуқароларнинг ҳуқуқ ва манфаатларига дахлдор бўлган ёки идоралараро хусусиятга эга бўлган ҳайъат қарорлари белгиланган тартибда давлат рўйхатидан ўтказилиши лозим.
52. Ҳайъатда кўриб чиқилган ва маъқулланган ҳужжат лойиҳалари (низомлар, йўриқномалар, режалар ва бошқа ҳужжатлар) белгиланган тартибда тасдиқланади ва амалга киритилади.

5. Ҳайъат мажлиси ҳужжатларини расмийлаштириш

53. Ҳайъат мажлиси якуни бўйича қисқача баённома тузилади. Баённомада унинг тартиб рақами, вақти, мажлис ўтказилган жой, Ҳайъат раиси (раислик этувчи), иштирок этаётган ҳайъат аъзолари, таклиф этилганларнинг фамилияси ва лавозими, кўриб чиқилган масалалар, маъруза ва сўзга чиққанларнинг фамилияси, қарор ёки ташкилий-фармойиш тусдаги аниқ топшириқлар кўрсатилади. Баённомага киритилган топшириқлар қисқа баён этилиши, унда мансабдор шахслар (ижрочи тузилма) ҳамда бажариш муддати кўрсатилиши лозим.

54. Баённомаларни расмийлаштириш ва уни келишиш ҳайъат масъул котиби зиммасига юклатилади.

Баённомалар зарурат туғилганда бошлиқ ўринбосарлари ва бошқа ҳайъат аъзолари ҳамда манфаатдор таркибий тузилма раҳбарлари билан келишилади.

Баённомани кўриб чиқиш ва келишиш биринчи навбатда амалга оширилади. Баённомани тайёрлаш учун бошқарманинг манфаатдор таркибий тузилмалари жалб этилиши мумкин.

55. Баённомалар ҳайъат раиси (раислик этувчи) ва ҳайъат масъул котиби томонидан имзоланади.

56. Баённомаларга маъруза ва сўзга чиқувчиларнинг ёзма матнлари, бошқа ҳужжатлар илова қилинади, шунингдек, ҳайъат раиси (раислик этувчи) кўрсатмаси ёки ҳайъат қарорига асосан мажлис стенограммалари ҳам илова қилиниши мумкин.

57. Баённомадан кўчирма бошқарманинг манфаатдор таркибий тузилмалари, ФҲДЁ ва нотариал идораларга юборилади.

Баённомалардан кўчирма ҳайъат масъул котиби томонидан тасдиқланади.

6. Ҳайъат мажлиси қарори ва бошқа ҳужжат лойиҳаларини

қайта ишлаш тартиби

58. Ҳайъат қарорлари, уни амалга ошириш бўйича буйруқлар ва ҳайъат мажлисида кўриб чиқилган бошқа ҳужжатларнинг лойиҳаларини бевосита қайта ишлаш ва келишиш ижрочи тузилмаларга юклатилади. Ҳужжатларни қайта ишлаш, агар алоҳида муддат белгиланган бўлмаса, 10 календарь кундан ошмаслиги керак.

Ҳужжат лойиҳаларини қайта ишлаш жараёнида принципиал аҳамиятга молик ўзгартиришлар киритилган бўлса, қайтадан розилик имзоси олинади.

Белгиланган тартибга қўшимча равишда қайта ишланган ҳужжатлар ҳайъат мажлиси давомида кўриб чиқилган масалалар юзасидан ўз эътирозлари ва таклифлари билан сўзга чиққан ҳайъат аъзолари билан келишилади ва уларнинг визаси олинади.

59. Ҳайъат масъул котиби ҳужжат лойиҳаларини қайта ишлаш ва келишишда қатнашади, билдирилган эътироз, таклиф ва мулоҳазаларнинг уларга тўлиқ киритилишини назорат қилади.

60. Бошқарма бошлиғига имзога киритиш учун тайёрланган ҳайъат қарори ва уни амалга ошириш тўғрисидаги бошқарма бошлиғи буйруғи Ташкилий-назорат ва таҳлил шўъбасига тақдим этилади ва баённома билан бирга белгиланган тартибда ахборот берилади.

7. Ҳайъат қарорлари ижроси устидан назорат

61. Ҳайъат қарорлари ижроси устидан бевосита назорат, улардаги топшириқлар мазмунидан келиб чиқиб, уларни амалга оширишга масъул этиб белгиланган ҳайъат аъзоларига юклатилади, шунингдек жорий фаолият давомида барча ҳайъат аъзолари томонидан амалга оширилади.

62. Бошқарма бошлиғи буйруғи билан эълон қилинган ҳайъат қарорларидаги топшириқларнинг мазмунан-тўлиқ ва муддатида бажарилиши ҳамда ҳайъат мажлиси баёнида белгиланган топшириқларнинг ижроси Ҳайъат масъул котибига юклатилади.

63. Ҳайъат доимий равишда ўз мажлисларида қабул қилган қарорларининг ижроси аҳволини кўриб боради, уларнинг ижросини назорат қилишга масъул шахсларнинг амалга оширилган ишлар ҳақидаги ҳисоботларини эшитади. Мунтазам равишда ўз фаолияти якунларини таҳлил қилади, шунингдек ҳайъат қарорларини тайёрлаш ва уларни амалга оширишда ҳайъат аъзолари фаолияти натижаларини кўриб чиқади.

8. Ҳайъат масъул котиби

64. Ҳайъат масъул котиби ҳайъат қарори билан бошқарма ходимлари орасидан белгилаб олинади.

65. Ҳайъат масъул котиби:

ҳайъат мажлисини ташкил этиш бўйича ташкилий тадбирларни амалга оширади;

Бошқарма бошлиғи тасдиқлаши учун бошқарма бошлиғи ўринбосарлари, бошқарма аппарати таркибий тузилмалари билан келишилган ҳайъат иш режаси лойиҳасини тайёрлайди;

Бошқарма аппарати таркибий тузилмалари томонидан ҳайъатга ҳужжатларнинг тақдим этилиши юзасидан назоратни таъминлайди; 

Ташкилий-назорат ва таҳлил шўъбаси мудири розилиги билан пухта ишланмаган ҳужжатларни қайта ишлаш учун қайтаради;

ҳайъат материалларини ўз вақтида кўпайтирилишини ва Ташкилий-назорат ва таҳлил шўъбаси мудири кўрсатмаси асосида уларнинг ҳайъат аъзолари ва бошқа шахсларга тарқатилишини таъминлайди;

ҳайъат ўтказилишини ташкил этишни таъминлайди (зални тайёрлаш, мажлис қатнашчиларини рўйхатга олиш, баённомани юритиш, аудио ёзув ва ҳайъат мажлиси стенограммасини юритиш);

ҳайъат мажлиси баённомаларини Ҳайъат раиси (раислик этувчи)га имзолаш учун тайёрлайди;

ҳайъатга тақдим этилган ҳужжатларни муҳокама қилиш жараёнида билдирилган эътироз ва таклифларни инобатга олган ҳолда ҳайъат қарорлари ҳамда қабул қилинган ҳужжатларнинг, уларни ҳайъатга тақдим этган мансабдор шахслар томонидан қайта ишлаб чиқилишини таъминлайди;

тайёрланган ҳужжатларнинг Ҳайъат раиси (раислик этувчи)га имзога киритилишини таъминлайди;

Ҳайъат раиси томонидан имзоланган ҳужжатларнинг ўз вақтида кўпайтирилиши ва уларнинг бошқарма аппарати таркибий тузилмалари, ФХДЁ ва нотариал идораларга ижро қилиш учун юборилишини таъминлайди;

ҳайъат қарорларининг мазмуна-тўлиқ ва муддатларда ижро этилишини таъминлаш юзасидан назоратни ташкил этади. 
Изоҳ: Ушбу регламентга Бухоро вилоят адлия бошқармаси бошлиғининг 2011 йил 
17 октябрдаги 255-ум-сонли буйруғига асосан ўзгартириш ва қўшимчалар киритилган.
Бухоро вилоят адлия бошқармаси бошлиғининг

Бухоро вилоят адлия бошқармасининг ҳайъати регламентига киритилаётган
ўзгартириш ва қўшимчалар
1. 1-банд қуйидаги таҳрирда баён этилсин:

“1. Мазкур Регламент Ўзбекистон Республикаси Президентининг 
2011 йил 23 августдаги “Ўзбекистон Республикаси Адлия вазирлиги фаолиятини янада такомиллаштириш чора-тадбирлари тўғрисида”ги ПҚ–1602-сонли қарорига ва бошқа норматив-ҳуқуқий ҳужжатларга мувофиқ Қорақалпоғистон Республикаси Адлия вазирлиги, вилоятлар ва Тошкент шаҳар адлия бошқармалари (бундан буён матнда бошқармалар деб юритилади) иш фаолиятини ташкил этиш ва уни амалга ошириш тартибини белгилайди”.

2. 2-банднинг биринчи хатбошиси қуйидаги таҳрирда баён этилсин:

“2. Бошқарма тизимида бошқарма марказий аппарати таркибий бўлинмалари, шунингдек ФҲДЁ органлари, давлат нотариал идоралари ва нотариал архив (бундан буён матнда адлия органлари деб юритилади) фаолият кўрсатади”.

3. 5 ва 6-бандлар қуйидаги таҳрирда баён этилсин:

“5. Лавозимига вазир ёки бошлиқ буйруғи билан тайинланадиган адлия органлари ходимларини аттестациядан ўтказиш учун бошқармада аттестация комиссияси тузилади. Қонунчиликка риоя этилиши устидан назорат қилиш бош бошқармасининг ҳудудий бўлимлари ходимлари аттестацияси Ўзбекистон Республикаси Адлия вазирлигининг Марказий аттестация комиссияси томонидан ўтказилади.

Аттестация комиссияси Ўзбекистон Республикаси Адлия вазирлиги Ҳайъати томонидан тасдиқланадиган тартиб асосида фаолият юритади.

6. Адлия органлари ходимларига эгаллаб турган лавозимига ва иш стажига мувофиқ қонун ҳужжатларида белгиланган тартибда махсус унвонлар – мартаба даражалари берилади.

Мартаба даражалари бўйича аттестациядан ўтказиш тартиби Ўзбекистон Республикаси Адлия вазирлиги ҳайъати томонидан белгиланади”.

4. 7-банд қуйидаги мазмундаги хатбоши билан тўлдирилсин:

“Қонунчиликка риоя этилиши устидан назорат қилиш бош бошқармасининг ҳудудий бўлимлари томонидан давлат органларининг ҳуқуқни қўллаш амалиётини мониторинг ва назорат қилиш ушбу Бош бошқарма бошлиғи билан келишилган иш режалар асосида амалга оширилади”.

5. 14-банд қуйидаги мазмундаги хатбоши билан тўлдирилсин:

“14. Бошлиқ:

яккабошчилик асосида бошқарма фаолиятига умумий раҳбарликни амалга оширади ва Бошқармага юкланган вазифалар ва функциялар бажарилиши учун шахсан жавоб беради;

ўз ўринбосарлари ваколатларини белгилайди, улар ўртасида вазифаларни тақсимлайди, Бошқарма тизимидаги бошқа ходимларнинг ваколатларини, ўз ўринбосарларининг ва бошқа ходимларнинг Бошқарма фаолиятининг алоҳида қисмларини бошқариши ҳамда Бошқарма тузилмасининг иши учун жавобгарлиги даражасини белгилайди;

Бошқарманинг таркибий бўлинмалари тўғрисидаги низомларни тасдиқлайди;

ходимлар белгиланган умумий сони доирасида Бошқарма ва унинг тизимига кирувчи идоралар тузилмасига ўзгартиришлар киритиш бўйича Вазирликка таклифлар киритади, Бошқарма ва унинг тизимига кирувчи идоралар штат жадвалини тасдиқлайди;

Бошқарманинг харажатлар сметасини тасдиқлайди;

Бошқарма ва унинг тизимига кирувчи идоралар ходимлари бажариши мажбурий бўлган буйруқлар чиқаради ва кўрсатмалар беради;

Адлия органи ходимларини белгиланган тартибда лавозимга тайинлайди ва лавозимдан озод қилади;

Адлия органи ходимларини белгиланган тартибда мартаба даражалари бериш учун тақдим этади;

Адлия органи ходимларини рағбатлантириш ва интизомий жавобгарликка тортиш масалаларини белгиланган тартибда ҳал этади, алоҳида ўрнак кўрсатган ходимларини фахрий унвонлар беришга ва Ўзбекистон Республикасининг давлат мукофотлари билан тақдирлаш бўйича Вазирликка таклиф киритади;

қонун ҳужжатларига мувофиқ бошқа ваколатларни амалга оширади”.

6. 22-банднинг иккинчи хатбошиси қуйидаги таҳрирда баён этилсин:

“Ҳайъат қонун ҳужжатларида ўзига берилган масалаларни, шунингдек Бошқарма ваколатига тааллуқли бошқа масалаларни ҳам кўриб чиқиш ҳуқуқига эга”.

7. 23 – 30-бандлар ўз кучини йўқотган деб ҳисоблансин.

8. 31-банд қуйидаги таҳрирда баён этилсин:

“31. Ҳайъат мажлиси иш фаолиятини тўлиқ тартибга солиш ва уни ўтказиш тартиби ҳайъат томонидан тасдиқланадиган регламентга мувофиқ амалга оширилади”. 

9. 57-бандда:

иккинчи хатбошининг биринчи жумласи қуйидаги таҳрирда баён этилсин:

“Ушбу бланкада тайёрланган ҳужжатларга бошлиқ ва унинг ўринбосарлари, Қонунчиликка риоя этилиши устидан назорат қилиш бош бошқармасининг ҳудудий бўлимларининг вазифаларига тааллуқли масалалар бўйича ушбу бўлимнинг бошлиғи ёки унинг ўрнини босувчи шахс имзо чекиш ҳуқуқига эга”;

қуйидаги мазмундаги учинчи хатбоши билан тўлдирилсин:

“Қонунчиликка риоя этилиши устидан назорат қилиш бош бошқармасининг ҳудудий бўлимлари томонидан давлат органлари ва мансабадор шахсларга нисбатан ҳуқуқий таъсир чораларини қўллаш масалалари бўйича тайёрланган ҳужжатларга бошқарма бошлиғининг имзоси билан юборилади”;

учинчи ва тўртинчи хатбошилар тегишинча тўртинчи ва бешинчи хатбошилар деб ҳисоблансин.

10. 82-банд қуйидаги мазмундаги хатбоши билан тўлдирилсин:
“Қонунчиликка риоя этилиши устидан назорат қилиш бош бошқармасининг ҳудудий бўлимлари номига келган ҳужжатлар, шу жумладан фуқароларнинг мурожаатлари тўғридан-тўғри ушбу бўлимларга берилади”.
